
Shihweta sha Shikati Kamanakao 1 
Ndjiwaazakakuni 15, 1999. Maun 

 
Nitishire Watshara! 
 
Ke leboga thata go bona Bayeyi ba 
kgobokanyi mo lehelong le, la ditso tsa 
bone. Erile ke amogela thomo ya lona ya 
bogosi ko Gumare, ke ne ka gatelela gore 
rele Bayeyi re tshwanetse ra ikitse. Ke ne ke 
raya go itse ditso le dingwao tsa rona. Selo 
se, se ka re dira gore re ikutlwe re le batho 
le rona fela jaaka merafe e mengwe, re sa 
ipelaele. Mo nakong e, bana ba rona ba ba 
hano ba ithuta ditso tsa bo-rraabone 
mogolo. Ke selo se sentle thata. Mme re 
batla gore ditso tse di kwalwe di be di balwe 
mo dikweleng. 
 
Ke tsile go le bona le go le dumedisa. Ke 
rata go le itsisi maikaelelo a me jaaka fa 
esale le mpeile mo setilong ko Gumare.  
 
Maikaelelo a bogosi bongwe le bongwe fela 
ke go somarela puo le ngwao ya morafe oo. 
Fa batho ba latlha puo le ngwao ya bone, ke 
malata a batho ba ba buang puo ya bone. Go 
botlhokwa gore rele Bayeyi puo ya rona re e 
rate re e bue. Selo se ke se bua gantsi ka 
gore ke yone konokono ya boleng jwa rona. 
Maikaelelo ame ke go dira le lona gore re 
bone dikgotla tsotlhe tsa Bayeyi tsa 1948 di 
tsositswe, ebile di seka ka Shiyeyi. Ba ba 

kgonag ba ipuelele ka teme ya bone. E nne 
tlwaelo, ka gore Ke rata Bayeyi ba tshela ele 
batho ba ba  ithatang, ba itota ebile ba 
ikitse. 
 
Selo sa bobedi, ke rata ra sala morago 
mananeo a Mokgatho mogolo wa rona wa 
Kamanakao. Ke rata go lo laletsa lotlhe go 
nna le seabe mo ditirong tsa mokgatho o. 
Mananeo a rona ke a go kwala dibuka tsa 
Shiyeyi, go ranola Biebele, go simolodisa 
sekolo sa bana le sa bagolo sa Shiyeyi, le go 
tsosolosa ngwao ya rona ka modiro wa 
ngwaga le ngwaga. Mo modirong oo, 
ditlhopha tsotlhe di  tla nna le seabe sa go 
supa ngwao ya rona gore bana ba rona ba e 
bone ba e rate.  Ba ba fenyang ba tla ya go e 
supa ko Gaborone ngwaga le ngwaga. 
 
Sa boraro ke rata go bua le lona ka mosola 
wa go tlhopha. Go tlhopha ke tshwanelo ya 
motho mongwe le mongwe, ka jalo ga re 
molato go bua ka yone etswa re se mokgatho 
wa sepolotiki. Bontsi jwa rona, re a thopha 
mme ga re ise re ipotse gore tota go tlhopha 
go raya eng? Ke rata go tsaya metsotso e se 
kae ke bue ka selo se sa botlhokwa se. 
Bagaetsho,  go tlhopha ke go iterela 
bokamoso. Ka jalo re tshwanetse go se tsaya 
ka thwaahalo. Kgang kgolo mo go tlhopheng 
ke gore o ipotse gore o tlhopha motho yoo 
ntseng jang. A o tla a buelela ditshwanelo 
tsa gago, kana ke yoo tla reng o sena go mo 

tlhopha, abo aya go buelela dikeletso tsa ba 
a ba totang, mme a gataka ditshwanelo tsa 
gago. Ba le bantsi ba a tla ko go lona ba 
ipapatsa, mme lo ba tlhophe, mme ba seke 
ba direle kgaolo ya lona sepe, le gone go e 
buelela tota. Mme morago ga dingwaga tse 
tlhano ba boe gape ba re ntlhopheng. Ka 
jalo, lona lo nna ba lo tlhophang hela, bone  
ba nne ba ba jang fela. Jaanong ke moswi o 
belegi motshedi. Batho bao ga ba bonale mo 
ditirong tsa ngwao ya lona.  
 
Bagaetsho, fa o tlhopha motho, selo santlha 
e nne motho yoo go tlotlang. Motho mongwe 
le mongwe o nale mmele, le teme, le ngwao 
ya gagwe. Ga gona motho yoo senang dilo 
tse. Ka jalo, ha re re motho o a go tlotla, re 
raya a tlotla sebele sa gago, teme ya gago, le 
ngwao ya gago. Fa motho a sa tlotle dilo tse 
mo go wena, gaa go tlotle. O tla tla go batla 
thopho ya gago a bo a sa buelele dikeletso le 
ditshwanelo tsa gago. Mme a tle fa a setse a 
batla gore omo tlhophe gape. Motho yoo 
ntseng jaana, ga a go tlotle, o tsaya gore tiro 
ya gago ke gore o mo tlhophe fela, mme a sa 
buelele ditshwanelo tsa gago. A gataka 
ngwao le puo ya gago. A batla  maemo ka 
tsela e. Wena fa  o re o lwela ditshwanelo 
tsa gago, a bo a go bitsa maina are o dira 
bosemorafe. Selo se bagaetsho, lo se lebe 
thata. Ka jalo dirisang thopho ya lona ka 
kelotlhoko e tle ele solohele molemo. 
Tlhophang batho ba ba nang le boikarabelo 

ebile ba itse fa Bayeyi ba tshwanetse go 
tsosa puo le ngwao ya bone.  
 
Sa bofelo, ke rata go re re le Bayeyi re itse 
fa kgaolo yarona e nnone ka meamuso ya 
tlholego. Mme mo nakong eno, ga e re 
solohele molemo. E akolwa ke basele. Bogosi 
jwa rona bo tshwanetse go tla go hetola 
seemo se ka go loga maano a nitameng le 
goromente gore batho ba kgaolo e ba bone 
meamuso e.  
 
Dilo tse tsotlhe di tla dirahala ka gore re tla 
dira mmogo, re simolole go di akanyetsa, re 
kwale mananeo. Nna le Khansele ya me ke  
yone tiro ya rona. Mme re tla nna re 
buisanya le lona mo diphuthegong tse di 
tshwanang tse. Ke solohela gore dithapelo 
tsa lona, le lorato la Badimo ba rona ba tla 
re segohatsa re bone se re sa bolong go se 
batla.  
 
Envura !!!!. 
 
 
 
 
 
 


